
Waraka wa Sala wa Mwezi Septemba 2026

NIA ZA SALA ZA BABA MTAKATIFU

Kila mwezi, Baba Mtakatifu huukabidhi Mtandao wake wa Sala Ulimwenguni nia za sala.
Nia hizi hutuelekeza kujiunga naye katika kujali utu na utume wa kanisa. Nia hizi ni
wito kwa ulimwengu wote kuziweka sala zetu katika matendo mahsusi; ni dira ya utume
wa huruma kwa ulimwengu.

Nia ya Sala ya Papa, Septemba 2026:

Kwa utunzaji ya maji:

Tusali kwa ajili ya usimamizi endelevu na wa haki wa maji iliyo rasilimali muhimu, ili
kila mtu awe na nafasi sawa ya kupata maji.

SALA YA MWEZ| SEPTEMBA 2026

Kwa jina la Baba, na la Mwana, na la Roho Mtakatifu. Amina.

Bwana wa Uzima,
Umetupa zawadi ya maji,
chanzo cha mavuno, ustawi wa uhai, na tumaini.
Maji hukata kiu, yanahuisha ardhi, na kuponya majeraha.

Tunakushukuru Bwana,
kwa sababu maji pia ni ishara ya neema na upendo wako,
vinavyotuumba upya kupitia Ubatizo.
Leo tunakuomba utufundishe kuyathamini
kwa shukrani, haki, na uwajibikaji.

Utusamehe kwa kuyageuza maji kuwa bidhaa ya biashara,
tukisahau kwamba ni zawadi kwa wote,
ni haki isiyo na mipaka, kwa ajili ya watoto wako wote.
Tunawatazama kwa huzuni ndugu zetu wengi
ambao hawana maji safi na salama
wanaosafiri umbali mrefu kuyatafuta,
na wanaoathirika na magonjwa kutokana na uhaba wake.

Tusaidie ili Roho wako atufanye kuwa mahujaji duniani
wanaozingatia mambo ya msingi,
wenye uwezo wa kuishi kwa kiasi,
wenye kukemea upotevu na uchafuzi wa mazingira,
na kutetea haki ya kila mtu
ya kunywa maji bila hofu wala ubaguzi.

Utunzaji wetu wa maji
uwe ishara ya upendo kwa Muumba
na ahadi ya kulinda maisha ya walio maskini zaidji,
tukielimisha vizazi vipya
kuthamini na kulinda rasilimali za Dunia. Amina.

SALA YA MAJITOLEO YA KILA SIKU

Ee Baba mwema, natambua uko hapa pamoja nami.
Nakuja mbele yako katika siku hii mpya.
Weka moyo wangu kwa mara nyingine tena
karibu na Moyo wa Mwanao Yesu,
anayejitoa kwa ajili yangu na anayekuja kwangu katika Ekaristi.
Roho wako Mtakatifu anifanye kuwa rafiki na mtume wake,
aliye tayari kwa utume wake wa huruma ulimwenguni.

Ninaweka mikononi mwako furaha na matumaini yangu,
kazi zangu na maumivu yangu, mimi mzima na kila kitu nilichonacho,
kwa kushirikiana na kaka na dada zangu
wa Mtandao huu wa Sala Ulimwenguni.

Pamoja na Mama Maria, ninakutolea siku yangu
kwa ajili ya utume wa Kanisa
na kwa nia ya Sala ya Baba Mtakatifu [na Askofu wangu] kwa mwezi huu. Amina.

MTANDAO WA SALA WA BABA MTAKATIFU ULIMWENGUNI NI NINI?

Mtandao wa Sala wa Baba Mtakatifu Ulimwenguni ni Ushirika wa Kipapa (Pontifical
Society), wenye kazi ya kuwahamasisha Wakatoliki kukabili changamoto za ulimwengu
na za utume wa Kanisa, kwa njia ya sala na matendo mema. Changamoto hizi hutolewa
kila mwezi kwa Kanisa lote, kupitia nia za sala za Baba Mtakatifu.

Mtandao wa sala wa Baba Mtakatifu Ulimwenguni ulianzishwa mwaka 1884 kama “Utume
wa Sala”. Chimbuko lake hasa ni hamu kubwa waliyokuwanayo watu ya kushiriki kazi
ya kimisionari; lakini si wote wangeweza kusafiri mbali kwa ajili ya kazi za kimisionari.
Jibu likawa kwamba wangeweza kushiriki katika kazi za kimisionari hapo walipo kwa
sala; hasa wakiwaombea wamisionari na Kanisa, na kwa kuuishi vema Ukristo wao, tena
kwa majitoleo yao ya kila siku. Kwa sasa utume huu upo katika nchi 92 na una
wanashirika zaidi ya Wakatoliki milioni 22. Utume huu unajumuisha tawi lake la vijana
linaloitwa Vijana Wana-Ekaristia (EYM, Eucharistic Youth Movement).

Maisha yake ya kiroho yana chimbuko katika Moyo
Mtakatifu wa Yesu. Kupitia utaratibu wa malezi na
| maisha ya kiroho unaoitwa Njia ya Moyo, wanachama
husaidiwa kuwa na fikra, mtazamo na hisia kama za
Kristo na pamoja na Kristo. Utume huu basi huitwa
utume wa Huruma kwa Ulimwengu. Hii ni kwa kuwa
ni katika kuuhurumia ulimwengu Kristo alitumwa
duniani, alifundisha na akafanya matendo mema na
kuturejesha kwenye njia ya uzima. Alijishusha hata
mauti ya msalaba kwa ajili ya kutuhurumia
tulioumizwa na dhambi. Kazi hii ya Mungu katika
| Kristo kihistoria ilifanyika miaka 2000 iliyopita. Hata
. hivyo upendo na huruma yake aliyoionesha ni hai na
inafanya kazi hadi leo. Mitume wa Sala (ndivyo
wengi walivyozoea kuwaita wanachama wa mtandao
huu), huungana na Moyo wa Kristo na huhamasisha
Kanisa lililo mwili wa Kristo kuendeleza utume wa
Kristo kwa wakati wetu, mahali tulipo.

